
1. AUTOTUTELA NEURRIAK ETA BERE BALDINTZAK
1.1. Sarrera

Arauen aplikazioan, Estatuen barne ordenamendua eta nazioarteko ordenamendua ezberdinak dira. Barne ordenamenduan, araudia aplikatuko duten organoak izango ditugu, indarraren monopolioa izango dutenak, eta hiritarrei inposatzen diotenak. Baina nazioartean Estatu subiranoak ditugu, eta hauen gainetik printzipioz ez dago inongo organorik; beraz, Nazioarteko Zuzenbidea betetzen ez denean, egintza ez-zilegia Estatu baten kontra joan bada, goragoko nazioarteko erakunde hori existitzen ez denez, autotutela neurriak hartuko dira. Beraz, Estatu batek bere interesen kontra beste Estatu baten egintza bat jasaten badu, bere burua defendatzeko neurriak hartu ahal izango ditu. Autotutela honek bi ezaugarri ditu:

* Egikaritzari begiratuta, egintza indibidualizatuak dira, auto-babes adierazpen bat.

* Helburuari begiratuta, kontrako neurriak dira, aurretik beste Estatu batek egindako egintza ez-zilegi bati erantzuna.


Historian zehar autotutela neurri hauek betidanik existitu izan dira, baina denboran zehar gutxitzen joan dira, egintza ez-zilegien aurreko erantzuna instituzionalizatuz joan den neurrian. Aintzinean, autotutela bide tipikoena indar armatuaren erabilera zen, baina aurretik beste bide asko erabiltzen ziren: harreman diplomatikoen haustura, erretortsio eta errepresaliak, eta izaera ekonomikoko neurriak.


Gaur egun, nazioarteko eremuan indarraren erabilera debekatua dago (NBK 2.4), eta horrekin batera Segurtasun Kontseiluak bakea eta segurtasuna mantentzeko botere zabalak ditu. Beraz, autotutela ahalmen horiek mugatu dira, Nazioarteko Zuzenbide Publikoa instituzionalizatuz doan heinean. Hala ere, Estatuek oraindik bere subiranotasun horretan indar handia mantentzen dute, eta bi sistema horiek batera daude indarrean: era instituzionalean zehapenak eta santzioak ematen dira, eta bestalde autotutela neurriak (indibidualki) hartzen dira ere. Baina nahiz eta elkarbizitza hori existitu, kontutan hartu behar da ere eraentza insitituzionalizatu horiek normalean portaera larrietarako erreserbatuak daudela; autotutelak, berriz, eremu zabalagoa hartzen du.

1.2. Autotutela neurrien azterketa eta bere baldintzak
- Harreman diplomatikoen aldebateko haustura


Honen bidez, Estatu batek bukaera ematen die Estatu batekin edo gehiagorekin dituen harremanei, Estatu horien portaera Nazioarteko Zuzenbide Publikoaren kontrakoa dela edota bere interesak kaltetzen dituela ulertzen duelako. Neurri honek garrantzirik ez duela dirudien arren, honekin batera Tratatu baten betetzea alde batera utzi daiteke ere, eta kontutan izan behar da ere dituzten harreman ekonomikoak kaltetuak suerta daitezkeela.

- Erretortsio neurriak


Printzipioz, hauek suposatzen dute beste Estatuekiko kaltegarriak suerta daitezkeen hainbat egintza. Neurri hauek ematen dira beste Estatu batek izaera bereko neurriak hartu dituenean, hauei aurre egiteko. Neurri hauek printzipioz ez dute inolako obligazio juridikorik hausten, ez dute inolako ez-zilegizko izaera. Hauen xedea da beste Estatu horrekiko ematen diren erraztasun eta onurak mugatzea. Adibidez, misio diplomatikoen partaideak kanporatzea, hauen mugikortasuna mugatzea, Estatu horren nazionalak kanporatzea, Estatu horren itsasontzi eta hegazkinen sarrera mugatzea...

- Errepresaliak


Kasu honetan, printzipioz Nazioarteko Zuzenbidearen kontrako neurriak direnak justifikatuak suertatzen dira, aldez aurretik beste Estatu batek egindako bortxaketari erantzuna izateagatik (legezko defentsa baino zabalagoa). Ukanbeharrak:

* Indar armatuaren erabilera ez suposatzea

* Aldez aurretik eman den egintza ez-zilegi bati erantzuna izatea (beharrezkoa eta ezinbestekoa)

* Jasandako kaltearekin proportzionala izatea

- Izaera ekonomikoko autotutela neurriak

Hauek elkar-truke ekonomiko eta finantzieroen aldaketa suposatzen dute (gaur egun oso garrantzitsuak): merkantzien esportazioa debekatzen dutenak (bahitura edo enbargoa), inportazioa debekatzen dutenak (boikota), laguntza ekonomikoen amaiera, edota bi Estatuen arteko komunikazioen (garraio-bideen) etetea edo esekipena. Neurriak bi eratakoak izan daitezke: globalak edo selektiboak.


Arazoak: neurri ekonomiko hauek ez dute suposatzen beste Estatu baten barne arazoetan sartzea, baina zenbait neurri ekonomikoen efektuen kasuan, hauen legitimitatea zalantzan jartzen da. Adibidez, Helms Burton lege Estatu Batuarrak zera agintzen du: Kuban interesak dituen edozein enpresak EEBBtan ere interesak baditu, enpresa horien aurkako neurriak har daitezke. Neurri hauek barne-neurri hutsa ote dira?

- Autotutela neurriak erabiltzeko ukanbeharrak

* Nazioarteko Justizia Auzitegiak adierazi du kontrak neurri hauek beste Estatu baten egintza ez-zilegi baten aurrean erantzuna direla. Hauek onartuko dira soilik beste egintza baten aurrean egiten badira, eta Estatu konkretu horri zuzenduak badaude.

* Neurri hauen helburua egintza ez-zilegia egin duen Estatua bere obligazioak betetzera bultzatzea izango da. Ondorioz, neurri hauek atzera bota ahal izango dira beti (arau hauek funtzionalitatea izan behar dute; behin helburua lortuta, neurriak amaituko dira).

* Kaltea jasan duen Estatuak autotutela neurriak indarrean jarri aurretik konponketa saioren bat egin beharko du (jarrera aldatzeko eskaera luzatu...).

* Neurri hauen indarra proportzionala izan behar da.

2. NAZIOARTEKO ZEHAPENAK (santzio insitutzionalizatuak)

2.1. Alderdi orokorrak

Zehapen hitza ulertzen badugu arau juridikoen aplikazioa ziurtatzeko prozedura gisa, ondorioztatu beharko genuke aurretik aztertutako autotutelak ere zehapena suposatzen duela; hala ere, ulertu behar da horiek erantzun indibidual hutsak direla. Hauen aurrean erantzun kolektibo insitituzionalizatuak ditugu. Kasu hauetan erantzuna ez dator soilik Estatu kopuru batetik, erantzun honek erakunde baten autoritatea adierazten du. Beraz, hertsiki ulertuta, zehapen bezala azken hauek bakarrik hartuko ditugu. Sailkapena:

- Estatu batek nazioarteko erakunde batekiko dituen obligazioen bortxaketatik eratortzen diren zehapenak. Kasu honetan, Estatu batek nazioarteko erakunde batean parte hartzen du. Zehapen hauek partaide edo kide status horretan mugapenak ezartzea izan ohi da: botoa kentzea, kanporatzea... (adibidez, NBK 5, 6 eta 19 artikuluetan mugak izatea).

- Nazioarteko Zuzenbidearen bortxaketa larri baten ondorioz inposatzen direnak (hauek benetako zehapenak izango dira). Adibidez, NBK 41 eta 42 artikuluak; hauek ez zaizkie soilik erakundearen kideei aplikatuko, baita Nazioarteko Zuzenbide Publikoko arauak urratzen dituen edozeinen aurka. Hauen barruan ditugu harreman diplomatikoen haustura, komunikazioen amaiera, zehapen politikoak eta zehapen militarrak.


Praktikak erakusten digu normalean neurri bat baino gehiago erabiltzen direla, eta lehenik arinenak aplikatzen direla, eta ondoren larriagotzen doaz.

2.2. Nazio Batuen zehapenen praktikaren azterketa

Nazio Batuen Erakundearen zehapenen kasuan, bere organoek ezar ditzaketen zehapenak Nazio Batuen Kartaren printzipio eta arauak aplikatzera zuzenduak daude. Hau da, Nazio Batuen Erakundeak ezar ditzakeenak ez dira edozein eremutara zabaltzen, soilik Nazio Batuen Karta aplikatzera, eta bereziki nazioarteko bake eta segurtasuna mantentzera bideratzen dira.


Hau mantentzerarren, bi organori eskuduntzak esleitzen dizkie. Alde batetik, kartaren 7. kapituluak Segurtasun Kontseiluari oso botere zabalak ematen dizkio, eta honen erabakiak nahitaez betebeharrekoak izango dira (NBK 25). Bestalde, Batzar Nagusiari ere zenbait eskuduntza esleitzen dizkio (NBK 11.2).

- Batzar Nagusia

Batzar Nagusiak bake eta segurtasunaren mantentzeari buruzko edozein gai aztertu dezake, bai Estatu batek eskatuta, bai Segurtasun Kontseiluak eskatuta. Gainera, gai honetan nahi dituen gomendio guztiak eman ahal izango ditu, hauen barne neurri zehatzaileak daudelarik. Dena den, garbi eduki behar da soilik gomendioak egin ditzakeela, eta neurri horiek hartzea Estatuek erabakiko dute. Batzar Nagusiak muga bakarra du: Segurtasun Kontseilua gai hori aztertzen dabilen bitartean berak ezingo du gomendiorik eman.


377 (V) ebazpenaren arabera, Batzar Nagusiaren ahalmenak handitu dira; honela, Segurtasun Kontseiluak ahobatasun falta dela-eta bere egitekoa betetzen ez badu, Batzar Nagusiak dagokion gaia bere esku hartuko du. Hala ere, praktikan ez da bide hau erabiltzen.

- Segurtasun Kontseilua


Nazio Batuen Kartaren VII. kapituluari jarraiki, Segurtasun Kontseiluak lehenik eta behin, hainbat neurri probisional ezar ditzake (adibidez, su etena agintzea). Hauekin batera, benetako zehapenak ere hartu ahal izango ditu, Nazio Batuen Erakundearen kide direnen artean ezezik, baita kide ez direnen kontra ere. Zehapen hauek bi motatakoak izan daitezke:

* Indar armatuaren erabilera suposatzen ez dutenak. Harreman ekonomikoen haustura, garraiobide-komunikazioen etetea, eta harreman diplomatikoen haustura (NBK 41).

* Zehapen hauek emaitzarik lortzen ez dutenean, indarraren erabilera suposatzen duten neurriak hartu ahal izango ditu (NBK 42).


NBK 43-48 artikulutan jasotzen da Nazio Batuen Erakundearen kideek erakundeari utzi beharreko indarren mekanismoa, hau da, nork utzi behar duen ejertzitoa neurri hauek egikaritzeko.

